
శివగురునన్దన -శఙ్కరశోభిత-కామపదాఙ్కిత-పీఠపతే
నృపజనవన్దిత  విశ్వమనోహర సర్వకలాధర పూతతనో ।
శ్రుతిమతపోషక  దుర్మతశిక్షక సజ్జనరక్షక  కల్పతరో
జయ జయ హే శశిశేఖరదేశిక కాఞ్చిమఠేశ్వర పాలయ మామ్ ॥ ౧॥

శ్రీధర  శశిధర భేదవికల్పన దోషనివారణ ధీరమతే
రఘుపతిపూజిత-లిఙ్గసమర్చన -జాతమనోహర శీలతనో ।
బహువిధపణ్డితమణ్డల  -మణ్డిత  సంసదిపూజిత వేదనిధే
జయ జయ హే శశిశేఖరదేశిక కాఞ్చిమఠేశ్వర పాలయ మామ్ ॥౨॥

హిమగిరిసమ్భవ-దివ్యసరిద్వరశోభి-శిరోవర భక్తినిధే
నిజసకలాగమ-శాస్త్రవిమర్శక  పణ్డితమణ్డల  -వన్ద్యతనో  ।
బుధజనరఞ్జక  దుర్జనమానస -దోషనివారక-వాక్యరతే
జయ జయ హే శశిశేఖరదేశిక కాఞ్చిమఠేశ్వర పాలయ మామ్ ॥ ౩॥

మధుసమభాషణ దుర్మతశోషణ సజ్జనపోషణ  ధీరమతే
శుకమునితాతజ-సూత్రవిమర్శక -శఙ్కరబోధిత-భాష్యరతే ।
నిగమసులక్షణరక్షణ-పణ్డిత  భాస్వరమణ్డలపోషక  హే
జయ జయ హే శశిశేఖరదేశిక కాఞ్చిమఠేశ్వర పాలయ మామ్ ॥ ౪॥

రతిపతిసున్దరరూపమనోహర  బుధజనమానస-సారస హే
తుహినధరాధర-పుత్ర్యభిమోహిత -కామకలేశ్వర-పూజక హే ।
కనకధరాధర-కాముకనన్దిత -కామకలా-దృఢభక్తనిధే
జయ జయ హే శశిశేఖరదేశిక కాఞ్చిమఠేశ్వర పాలయ మామ్ ॥ ౫॥
ఇతి శ్రీచన్ద్రశేఖరేన్ద్రసరస్వతీగురుస్తుతిపఞ్చకం    సమ్పూర్ణమ్  ।

